
Inatsisartut suleriaasianni § 33 naapertorlugu aalajangiiffigisassatut siunnersuut manna 

matumuuna Naalakkersuisunit saqqummiunneqarpoq: 

 

 

Kalaallit Nunaanni pinerluttulerinermi inatsisip allanngortinneqarnera 

pillugu inatsisip (Killilikkamik piffissaligaasumik inissiisarfimmi 

inissiinermi piffissap sivisunerpaaffissaata qaffanneqarnera) Kalaallit 

Nunaanni Namminersorlutik Oqartussanit akuersissutigineqarnissaa 

pillugu Inatsisartut aalajangiiffigisassaattut siunnersuut  

(Inuussutissarsiornermut, Aatsitassanut, Nukissiutinut, Inatsisit Atuutsinneqarnerannut 

Naligiissitaanermullu Naalakkersuisoq) 

 

 

Tunngavilersuineq 

Naalakkersuisut aamma Kalaallit Nunaanni Namminersorlutik Oqartussat Kalaallit Nunaanni 

qallunaat akisussaaffigalugit suliassaqarfiisa ineriartortinneqarnissaat pillugit suliaqarnerannut 

atatillugu inatsisissatut siunnersuut suliarineqarpoq.  Tassunga atatillugu ilaatigut 

pinerluttulerinermi inatsimmi § 147-imi pineqaatissiisarnermut killerititap ukiunit 10-nit 

ukiunut 16-inut qaffanneqarnissaa pillugu Naalakkersuisut kissaateqarnermik 

saqqummiussisimapput. 

 

Killilikkamik piffissaligaasumik inissiisarfimmi inissiinermi piffissap sivisunerpaaffissaata 

sunnersuutikkut sivitsorneqarnerani, aallaaviatigut pineqaatissiinermi killiffiup ullumikkut 

eqqartuussivinni atorneqartartup, allanngortinneqarnani ingerlateqqinneqarnissaa 

naatsorsuutigineqarpoq. Taamaalilluni pinerluttuliornerit, ullumik killilikkamik 

piffissaligaasumik inissiisarfimmi inissiinermik pineqaatissiissutigineqartartut, pingaarnertut 

malittarisassaq pingaarneq malillugu siunissami ullumikkutut sivisussusilimmik 

pineqaatissiissutigineqartarnissaat naatsorsuutigineqarpoq.   

 

Ingammik inunnut navianaatilinnik pinerluttuliornernik ilungersunarnerpaanik, kisianni 

aamma assersuutigalugu ingasattumik ikiaroornartut pillugit pinerluttuliornernik 

pisoqartillugu, killilikkamik piffissaligaasumik inissiisarfimmi inissiinissap 

uuttortarneqarnerani, ullumikkut eqqartuussiviit tunngavigisartagaannit, tassani killilikkamik 

piffissaligaasumik inissiisarfimmi inissiineq sivisunerpaaq ukiunik 10-nik sivisussuseqarluni, 

assigiinngisitaarnerulaartumik eqqartuussiviit naammassinnissinnaanerat, inatsisissatut 

siunnersuutip kisianni ammaappaa. 

 

Pinerluttuliornerit ilaanni, tassani ullumikkut pineqaatissiineq assersuutigalugu ukiunut 8-nut 

imaluunniit 9-nut inissiisarfimmi inissinneqarnissamik aalajangerneqartartuni, siunissami 

tassunga taarsiullugu ukiunut 9-nut imaluunniit 10-inut imaluunniit ukiunik 10-nik 

sivisunerusumik inissiisarfimmi inissinneqarnissamut aalajangersarneqarsinnaassaaq. 

 

Pisuni ataasiakkaani, ullumikkut tigummineqarallarnermik eqqartuussissutigineqartartuni, 

siunissami tassunga taarsiullugu killilikkamik sivisuumik inissiisarfimmi inissiinissaq pillugu 

eqqartuussisoqarsinnaassaaq.  Taamaattoq, killilikkamik piffissaligaasumik inissiisarfimmi 

inissiineq, iliuuseqartup suli allanik inatsisinik unioqqutitsinissaanut pitsaaliuinissamut 

naammassanersoq, pinerluutip pinerluutigineqartup aamma iliuuseqartup inuttaata ataatsimut 

naliliiffigineqarnera, tassunga apeqqutaassaaq.  Taamaalilluni inuit allat inuunerannik, 

timaannik, peqqissusaannik imaluunniit kiffaanngissuseqarnerannik 

navianartorsiortitsisinnaanermik iliuuseqartup takutitsinermigut ilimaginnilersitsinera, 

tigummineqarallarnissamik eqqartuunneqarnissamut piumasaqaataavoq, pisunilu amerlasuuni, 

tigummineqarallarnerup atorneqarnera ullumikkut navianaatip taassuma 

pitsaaliorneqarnissaanut pisariaqartinneqartarmat, tigummineqarallarneq suli 

pisariaqartinneqassaaq.  

 

Missingiummut Naalakkersuisunit oqaaseqaatit 

Inatsisinik atuutitsinermut suliassaqarfiup pitsanngorsarneqarnissaanut Naalakkersuisut 

ataavartumik kissaateqarnerat tunngavigalugu inatsisissatut siunnersuut manna 

saqqummiunneqarpoq, taamaalilluni suliassaqarfik sunniuteqarluartuussammat 

ullumikkumullu naleqquttuulluni, aamma taamaalilluni innuttaasut kissaataannut aamma 

inatsisitigut naapertuilluartoqarneranik misigisimasaannut pitsaanerpaamik 

naapertuuttussaammat. 

 

2. juni 2019-ip kingorna pinerluttulerinermi inatsimmi § 147-mi pineqaatissiisarnermut 

killiliussap ukiunit 10-nit ukiunut 16-inut qaffanneqarnissaa allakkatigut inatsiseqarnermut 

ministerinut assigiinngitsunut Naalakkersuisut arlaleriarlutik noqqaassutigisarsimavaat.  

 

Inunnut navianaatilimmik pinerluttuliornerit ilungersunarnerpaat suussusaat pineqartillugit, 

assersuutigalugu kinguaassiuutitigut pinerluttuliornerit ilungersunarnerpaat aamma 

toqutsinerit, massakkut killiffimmit pineqaatissiinerit qaffanneqarnissaannut eqqartuussiviit 

periarfissinneqarnissaat siunertarineqarpoq, soorlu toqutsinerit pineqartillugit aallaaviatigut 

ukiuni 7-nni inissiisarfimmi inissiinissamik eqqartuussisoqartartoq, massa Danmarkimi 

pillatissiisarnermik inatsit malillugu ukiuni 12-nni paarnaarunneqarnissamik 

eqqartuussisoqartartoq. 

 

Tamanna imaanngilaq ullormit ullormut pissasoq, kisianni piffissap ingerlanerani pissaaq, 

taamaalilluni Kalaallit Nunaanni eqqartuussiviit ineriartornermik malinnaanissaannut 

periarfissinneqassallutik, aamma innuttaasuni inatsisitigut naapertuilluartoqarneranik 

misigisimaneq tamatuma peqatigisaanik akuerineqassalluni.  

 

Pinerluuteqarnernut pillaatissiinissaq pillugu apeqqut inuiaqatigiinni tamani uteqqiattumik 

sammisaaneqartarpoq, aamma taamaattussaavoq.  Tassami inuiaqatigiit ileqqullu piffissap 

ingerlanerani allanngortarput.  Aamma Kalaallit Nunaanni pinerluttuliortarnerit 

peqqarniilliartornerat takuarput aamma pinerluttuliornerit suussusaat ilungersunarnerpaat 

taakkulu pineqaatissiissutigineqartarnerisa ukkatarineqarnerat erseqqissumik takussaalerpoq.  

Sammisaq Inatsisartut arlaleriarlutik oqallisigisarsimavaat, aamma nalinginnaasumik 

oqallinnerni taakkunani inunnut navianaateqartumik pinerluttuliornerit ilungersunarnerpaat 

sakkortunerusumik pineqaatissiissutigineqartarnissaat pillugu kissaateqarneq 

annertusiartorsimavoq. 

 

Eqqartuussiveqarnermut tatiginninneq attatiinnarneqassappat, inuiaqatigiinnit 

pinerluttuliornerit suussusaannut assigiinngitsunut pineqaatissiinerup tunniunneqartup aamma 

eqqugaasut aamma inuiaqatigiit naapertuilluartoqarneranik isiginninnerisa akornanni 

ataqatigiittoqassaaq.   

 

Pisortani aningaasarsiornikkut allaffissornikkullu kingunerisassai  

Soqanngilaq. 

Aningaasaqarnikkut allaffissornikkullu namminersorlutik inuussutissarsiutilinnut 

kingunerisassai   

Soqanngilaq.   

 

Innuttaasunut aningaasaqarnikkut allaffissornikkullu kingunerisassai  

Soqanngilaq.  

 

Naligiissitaanermut tunngasunik kingunerisassai 

Kalaallit Nunaata iluani siunnersuut naligiissitaanermut tunngasumik kinguneqartussatut 

isigineqanngilaq, kisianni Kalaallit Nunaanni innuttaasut inatsisitigut 

naapertuilluartoqarneranik misigisimanerat Danmarkimi tamanna pillugu innuttaasut 

misigisimanerisa killiffiinut qaninnerulissaaq. 

 

Tusarniaaneq 

Inatsiseqarnermut ministereqarfiup tusarniaaneq ingerlassimavaa, tassani Kalaallit Nunaanni 

oqartussaasut attuumassuteqartut ilanngunneqarsimallutik.  Siunnersuut piffissami 20. 

december 2024-imiit 31. januar 2025-imut tusarniutigineqarsimavoq. 

 

Ilanngussat 

1. Eqikkaaneq  

2. Kalaallit Nunaanni pinerluttulerinermi inatsisip allanngortinneqarnera pillugu 

inatsisissamut missingiut (Killilikkamik piffissaligaasumik inissiisarfimmi inissiinermi 

piffissap sivisunerpaaffissaata qaffanneqarnera)  

3. Tusarniaanermut nalunaarsuut oqaasertalersugaq 


